
Was merr so babbelt 

 
Honnes? Hon-nes! 
Ei was dann? 
Wo bisden? 
Im Keller. 
Was machsden im Keller? 
Ich such was. 
Was suchsden? 
Ich such was. 
Saach emol, was suchsden doo? 
Ei so e Ding. 
Was ferr Ding? 
So e Schraubzwing. 
E Schraubzwing? 
Ja, so e kloo Schraubzwing. 
Ferr was sollen die soi? 
Um was festzehalle. 
Was willsden festhalle?. 
Eichentlich nix, nor so. 
Mettere Schraubzwing nix festhalle, heer uff. 
Ess iss so e kloo Schraubzwing aus Alu. 
Hier iss oo, awwer nit aus Alu. 
Die iss zu schwer. 
Doo iss noch oo, awwer aach nit aus Alu. 
Ja. Wo issen die, die aus Alu? 
Ei dess waaß ich doch nit.  
Die werrsde widder eweggeroomt hawwe. 
Ich? – doi Zeich wegroome? Doo wersde alt. 
Villeicht in der Schublad? 
Naa, doo sinn moi Molsache drin. 
Villeicht in der? 
Doo sinn moi Gaddesache. 
Wenn ich nor wissd wo die wär! 
Ich geh, such doi Schraubzwing selber. 
Du roomsts alles eweg unn ich solls suche. 
Ich habb nix eweg geroomt. Ich geh enuff. 
Ja geh nor, ich such dess Ding weider. 
Honnes? Moonsde villeicht die hier? 
Wo hosden die gefunne. 
Bei dir hinnerm Schreibdisch. 
Hinnerm Schreibdisch? 
Hinnerm Schreibdisch? Die werrd erunnergefalle soi. 
Dann iss die dir beim Butze errunnergefalle. 
Dess hätt ich doch geheert. 
No gut, jetz isse wenichsdens doo. 

Unn du host nimme gewusst dasde se uff de Schreibdisch geleecht host 
Drei Daach? Ach, dann habb ichs ... 
Ja dann hosd dus selber doo hiegeleecht. 
Fraa? 
Was dann?  
Moonsde ich det vergesslich werrn? 
Ja, dess werrsde. 
Wie hosden dess gemerkt? 
Du host unsern Hochzeitsdaach vergesse. 
De Hochzeitsdaach? Ich? Vergesse? 
Ja vergesse. 
Wonn waren derr? 
Vor drei Daach. 
Deshalb habb ich die Schraubzwing doohie geleecht. 
Versteh ich nit. Warum denn dess? 
Sie sollt mich on was erinnern. 
On was dann? 
Ei on unsern Hochzeitsdaach. 
 
Eiern Honnes 


